
Annotation: The rapid advancement of modern information and communication technologies has significantly influenced linguistics, particularly in the field of computational linguistics and natural language processing (NLP). This paper analyzes the linguistic and technical foundations of the Uzbek-language online dictation checking system “Imlogo. uz. ” The system automatically detects spelling and punctuation errors in user-input texts, provides correction suggestions, and presents visualized analysis results. The findings demonstrate that “Imlogo. uz” effectively enhances writing literacy, improves the automation and objectivity of assessment in educational contexts, and contributes to the digitalization of Uzbek language learning. 

Аннотация: Развитие современных информационно-коммуникационных технологий оказало значительное влияние на лингвистику, особенно в области компьютерной лингвистики и обработки естественного языка (NLP). В статье анализируются лингвистические и технические основы онлайн-сервиса «Imlogo. uz», предназначенного для автоматической проверки диктантов на узбекском языке. Система автоматически выявляет орфографические и пунктуационные ошибки, предлагает варианты исправлений и визуализирует результаты анализа. Результаты показывают, что система «Imlogo. uz» способствует повышению грамотности на узбекском языке и повышает эффективность и объективность процесса оценки в образовательной среде. 

Annotastiya: Zamonaviy axborot-kommunikatsiya texnologiyalarining rivojlanishi tilshunoslik sohasida yangi yo‘nalishlarning, xususan, kompyuter lingvistikasi va tabiiy tilni qayta ishlash (NLP) tizimlarining shakllanishiga olib keldi. Ushbu maqolada o‘zbek tilida yaratilgan “Imlogo. uz” onlayn diktant tekshiruvchi dasturining lingvistik va texnik asoslari tahlil qilinadi. Dastur foydalanuvchi tomonidan kiritilgan matnlardagi imlo va punktuatsion xatolarni avtomatik aniqlaydi, ularni tuzatish bo‘yicha tavsiyalar beradi hamda vizual tahlil natijalarini taqdim etadi. Natijalar shuni ko‘rsatadiki, “Imlogo. uz” tizimi o‘zbek tili ta’limida yozma savodxonlikni oshirish, o‘qituvchilarning baholash jarayonini avtomatlashtirish va obyektivlashtirishda samarali vosita bo‘la oladi. 
Kalit so‘zlar: kompyuter lingvistikasi, tabiiy tilni qayta ishlash, onlayn diktant, avtomatik tahlil, imlo xatolari, Levenshtein masofasi, Imlogo. uz. 

Zamonaviy axborot-kommunikatsiya texnologiyalari taraqqiyoti tilshunoslik sohasiga ham sezilarli ta’sir ko‘rsatib, kompyuter lingvistikasi, xususan, tabiiy tilni qayta ishlash (Natural Language Processing – NLP) yo‘nalishining faol rivojlanishiga turtki bo‘lmoqda. Ayniqsa, yozma nutqdagi xatolarni avtomatik aniqlash va tahlil qilish, ularni tuzatish bo‘yicha algoritmik yondashuvlar ta’lim jarayonini raqamlashtirishda muhim ahamiyat kasb etmoqda [Yusupov S., 2019: 4]. 
O‘zbekiston ta’lim tizimida ona tili darslarida diktantlar muhim nazorat shakli sifatida keng qo‘llaniladi, biroq ularning tahlili ko‘p vaqt talab qiluvchi va subyektiv bo‘lishi mumkin [Abdullayeva Q., Rahmonbekova S., 2011: 4], [Madayev O., Sobirov A., Xolmanova Z., Toshmirzayeva Sh., Ziyodullayeva G., Shamsiyeva M., 2017: 93]. Shu sababli, onlayn diktantlarni avtomatik tahlil qilish va tekshirish imkonini beruvchi dasturiy yechimlar ishlab chiqish dolzarb masalaga aylangan. 
Bunda foydalanuvchi tomonidan kiritilgan matnlar bilan namunaviy matnlar o‘rtasidagi farqlarni aniqlash, xatoliklarning turlarini tasniflash, ularni vizual ko‘rsatish va grammatik izohlar bilan boyitish muhim texnologik va lingvistik muammolar qatoriga kiradi. Bugungi kunda Levenshtein masofasi, n-gram tahlili, morfologik analiz va boshqa NLP asosidagi algoritmlar matnni avtomatik baholashda muvaffaqiyatli qo‘llanilmoqda [Daw Khin Po, 2020: 2]. 
Ushbu maqolada o‘zbek tilida yaratilgan Imlogo. uz onlayn diktant tekshiruvchi dasturining asosiy funksional imkoniyatlari va lingvistik-texnik xususiyatlari tahlil etiladi. Dastur kompyuter lingvistikasi va sun’iy intellekt texnologiyalariga asoslanib, foydalanuvchi kiritgan matndagi imlo, grammatik va punktuatsion xatolarni avtomatik aniqlaydi hamda to‘g‘rilash tavsiyalarini beradi. Tadqiqot natijalari Imlogo. uz dasturining o‘zbek tili ta’limida yozma savodxonlikni oshirish va o‘qituvchilarning ish samaradorligini yuksaltirishdagi amaliy ahamiyatini ko‘rsatadi. 
Diktant tahlili uchun mavjud yondashuvlar. Diktant – yozma nutqni baholovchi asosiy vositalardan biri bo‘lib, uni avtomatik tahlil qilish o‘qituvchilarning vaqtini tejaydi va baholashda obyektivlikni ta’minlaydi. Chet tillarida Grammarly, Write&Improve kabi tizimlar mavjud bo‘lsa-da, o‘zbek tili uchun maxsus ishlab chiqilgan tizimlar kam [Isroilov, M., 2020: 34-42]. Imlogo dasturida foydalanilgan NLP algoritmlari matnni normalizatsiya qilish, tokenizatsiya, taqqoslash va xatoni aniqlash kabi bosqichlarni o‘z ichiga oladi. Bundan tashqari Levenshtein masofasi imlo xatolarini aniqlashda samarali vositadir [Levenshtein, V., 2021: 707-710]. Murakkab xatolarni aniqlashda n-gramlar, smoothing texnikasi va neyron tarmoqlardan foydalaniladi. 
Dasturning funksional imkoniyatlari. “Imlogo. uz” – o‘zbek tilida yozilgan matnlarni avtomatik tahlil qiluvchi va xatolarni aniqlab, tuzatish tavsiyalarini beruvchi onlayn diktant tekshiruvchi dasturdir. Dastur foydalanuvchi tomonidan kiritilgan diktant matnini lingvistik va texnik jihatdan qayta ishlash orqali imloviy, grammatik hamda punktuatsion xatolarni real vaqt rejimida aniqlash imkoniyatiga ega. 
/
Dastur interfeysi BPMN modeli. 
Dastur quyidagi asosiy funksiyalarni bajaradi:
Imlo tahlili – foydalanuvchi matnidagi so‘z shakllarini o‘zbek tili orfografik me’yorlariga muvofiqligini tekshiradi, xatoli so‘zlarni aniqlab, to‘g‘ri variantini taklif etadi. 
Punktuatsion tahlil – vergul, nuqta, qo‘shtirnoq, tire kabi tinish belgilarining to‘g‘ri ishlatilishini avtomatik baholaydi. 
Grafik tahlil – katta va kichik harflarning to‘g‘ri ishlatilishini, yozuvdagi orfografik belgilar (masalan, apostrof, defis)ning to‘g‘ri qo‘yilganligini nazorat qiladi. 
Uslubiy tahlil – nutqning uslubiy aniqligini, so‘z tanlashdagi moslikni, ortiqcha yoki noto‘g‘ri qo‘llanilgan birliklarni aniqlaydi; matnni rasmiy, ilmiy yoki badiiy uslubga mos shaklga keltirish bo‘yicha tavsiyalar beradi. 
Xatolarni vizual ko‘rsatish – xato so‘zlar yoki tinish belgilarini ro‘yxat ko‘rinishida foydalanuvchiga aniq ko‘rinishda taqdim etadi. 
Statistik tahlil – foydalanuvchi yozgan diktantdagi xatoliklar soni, turi va ko‘rsatkichlarini chiqaradi, bu esa foydalanuvchi uchun natijalarni baholashda qulaylik yaratadi. 
Foydalanuvchi reyting tizimi – foydalanuvchilar yozgan diktantlar asosida natijalarni saqlaydi, taqqoslaydi va umumiy baho shakllantiradi. 
Onlayn diktant tekshiruvchi dastur interfeysi o‘zgaruvchan dizayn tamoyillariga asoslangan bo‘lib, turli qurilmalar (desktop, mobil telefon, planshet) uchun optimallashtirilgan. Shuningdek, foydalanuvchi qulayligi uchun quyidagi komponentlar ishlab chiqilgan:
Matn tanlash uchun oyna – foydalanuvchi o‘z yoshi va bilimidan kelib chiqqan holda diktant tanlash uchun matnlarning ro‘yxati ko‘rsatilgan. 
/
Matn kiritish oynasi – foydalanuvchi matnni bevosita yozishi yoki nusxadan ko‘chirib joylashtirishi uchun ushbu bo‘lim ajratilgan. 
/
Tekshirish tugmasi – foydalanuvchi tomonidan kiritilgan yoki yuklangan matnni serverga yuboradi. 
Natija oynasi – serverdan kelgan xatoliklar haqida ma’lumotlarni ro‘yxat shaklida ko‘rsatadi. 
/
Tekshiruv algoritmi moduli esa dastur asosiy funksiyasini bajaradi – foydalanuvchi yozgan matnni tahlil qilib, orfografik va punktuatsion xatoliklarni aniqlaydi. Ushbu algoritmlar milliy o‘zbek tili qoidalari va tilshunoslik prinsiplariga tayangan holda ishlab chiqiladi. 
Natija chiqarish moduli foydalanuvchiga tekshiruv jarayonining yakuniy natijalarini taqdim etadi. Bu modul xatoliklar haqida batafsil ma’lumot, ularning joylashuvi va to‘g‘rilash bo‘yicha tavsiyalarni ko‘rsatadi, shuningdek umumiy baholashni taqdim etadi. 
Mazkur modullar o‘zaro integratsiyalashgan holda ishlashi orqali, onlayn diktant tekshiruvchi dastur foydalanuvchilar uchun qulay, samarali va ishonchli xizmat ko‘rsatishni ta’minlaydi. 
Dasturga oʻtish uchun havola: https://www. imlogo. uz/
Mazkur tadqiqot natijalari shuni ko‘rsatadiki, Imlogo. uz onlayn diktant tekshiruvchi dasturi o‘zbek tilidagi matnlarni avtomatik tahlil qilish, imlo, punktuatsiya, grafik va uslubiy xatolarni aniqlash hamda tuzatish tavsiyalarini shakllantirish imkoniyatiga ega bo‘lgan zamonaviy kompyuter lingvistika vositasidir. 
“Imlogo. uz” tizimi o‘qituvchi mehnatini yengillashtirish, baholashda obyektivlikni ta’minlash hamda o‘quvchilarning yozma savodxonligini oshirishda muhim ahamiyat kasb etadi. Ushbu ish natijalari o‘zbek tili ta’limida raqamli texnologiyalarni qo‘llash samaradorligini oshirishga xizmat qiladi. 

